
EMJONA STASI – PIKTURON ME GURALECË 
 

 
 



2 
 

Në mbrëmjen e 8 tetorit 2025, në qendër të qytetit të 
Durrësit patëm rastin të përjetonim një ngjarje të 
veçantë artistike: Hapjen e ekspozitës së arteve 

figurative të piktores së njohur durrsake, Emjona Stasi. 
 

E vendosur në zemër të qytetit, në Galerinë “Nikolet 
Vasia”, ekspozita tërheq vëmendjen me teknikën e 

rrallë të përdorimit të guralecëve të bregdetit të 
Durrësit. Tablotë, të realizuara me guralecë natyrorë, 
të vendosur mjeshtërisht pranë njëri-tjetrit, formojnë 
subjekte të ndryshme, ndër të cilat portrete nusesh, 

gra zadrimore, zonja me kostume kombëtare apo 
figura banorësh durrsakë që ngjiten drejt Amfiteatrit të 
tyre. Ky stil sjell një frymë unike që rrallë haset në artet 

pamore shqiptare. 
 

Ekspozita përfshin gjithashtu punime në teknikën 
klasike të pikturës realiste, të realizuara me vaj, 

kanavacë dhe akrilik. Në to, Emjona Stasi shfaqet si 
një dëshmitare e peizazhit unik të qytetit të vjetër të 

Durrësit, duke e pasqyruar me ndjeshmëri, ngrohtësi 
dhe nostalgji, madje edhe dhimbje, në çastet e sotme 

kur ajo bukuri është në tretje, duke rrezikuar të 

humbasë e të zhduket plotësisht për shkak të 
invazionit të betonarmaturës që ka përfshirë qytetin. 

 
Në një kohë kur po ndikohemi nga mohimi i së 

kaluarës, kjo ekspozitë është një shenjë e bukur 
shprese pasi dëshmon se ende ka njerëz që e duan 
vendin e tyre dhe përpiqen ta tregojnë bukurinë e tij 

përmes artit. 
 

Kështu, arti i Emjona Stasit është një shembull i bukur 
se si natyra dhe tradita shprehen me një gjuhë pamore 

të re, që tërheq dhe befason çdo shikues. 
 

Kurimi i ekspozitës nga mjeshtrja Suzana Varvarica e 
pasuroi edhe më shumë këtë ngjarje, duke e kthyer në 

një përvojë të paharrueshme. 
 

Suksese, Emjona! 

